
				ఈ పుట అచ్చుదిద్దబడ్డది

ననుఁ దెచ్చి నాపిన్ననాఁటనుండియును - బెనిచి రక్షించి గాంభీర్యంబు నించి

యీనీచభాషల నేల నొప్పించె? - దే నేల? నీ వేల? యీమాట లేల?

భూదేవికడుపునఁ బుట్టితి; జనకుఁ - డాదట ననుఁ బెంచె; నంతటిమీఁద8040

నృపశిరోమణి వైన నీదేవి నైతి - చపలవధూవృత్తి సైఁచునే నాకు?

మగవారు నమ్మని మగువల నాడు - తగవుల నాడెదు తగులు వోవిడిచి,

నమ్మనివాఁడవు నాఁడు నన్నరయఁ - బొమ్మని హనుమంతుఁ బుచ్చిన యపుడె

చెప్పి పుత్తెంచినఁ జెనఁటిప్రాణములు - నప్పుడె విడువనె యడియాస లుడిగి”

యని లక్ష్మణునిఁ జూచి "యనఘ! మీయన్న- యనుమాన ముడిగి న న్నాడుచున్నాఁడు.

తగునె యీక్రియ నాడఁ దరము నాతరము - తగని మాటలు నీకుఁ దగ దనఁదగదె?

కలపుణ్యగుణములఁ గడచన్నప్రోడ - నొలసి నీ యెఱుఁగని యుచితంబు లేదు

నావర్తనముఁ జూడు; నాయందుఁ గలదె - భావింపఁ గల్మషభావ మింతైన?




సీత యగ్ని చొచ్చుట


శంకింపవలదు విచారంబు చేసి - యింక మీనిశ్చయ మిట్టిదయేని

యిక్కడ సొదఁ బేర్చుఁ డిండఱు చూడ - స్రుక్కక యనలంబు సొచ్చెదఁ జొచ్చి
8050

పావకుముఖమునఁ బతి కింకఁ బరమ - పావనురాలనై బ్రహ్మాదిసురల

మెచ్చించి మి మ్మెల్ల మెచ్చించి భూమిఁ - జొచ్చెద" ననవుడు స్రుక్కి లక్ష్మణుఁడు

రాముఁ గనుంగొని రాముక న్నెఱిఁగి - భూమిజ కప్పు డద్భుతముగాఁ దెచ్చి

సొద పేర్చుటయు మహీసుత సీత ప్రీతి - సొదఁ జూచి ప్రణమిల్లి సొద చుట్టుఁ దిరిగి

యభినుతు లింపొంద నగ్నిదేవునకు - నభిముఖియై నిల్చి హస్తముల్ మొగిచి

"ధర్మదేవతలార! ధర్మంబులార! - నిర్మలమతులార! నియతాత్ములార!

జగదధిపతులార! చంద్రార్కులార! - నిగమసాధకులార! నిగమంబులార!

సంచితోన్నతులార! సర్వజ్ఞులార! పంచభూతములార ! పరహితులార!

నరవరులార! కిన్నరవరులార! - సురవరులార! భూసురవరులార!

కరుణాఢ్యులార! దిక్పతులార! విమత - హరులార! పాపసంహరులార! యేను
8060

ఘనమనోవాక్కాయకర్మంబులందుఁ - బనిగొన రామభూభర్తకుఁ దప్పఁ

దప్పిన నీయగ్ని ధరియింపలేక - యిప్పుడు నీఱౌదు నిందఱు చూడ;"

నని యొప్పఁ బలుకుచు నమ్మహీపుత్రి - తనచిత్తమున నున్న తాత్పర్య మొప్పఁ

గనుఁగొని బ్రహ్మాండకటకంబు నిండి - యనుపమాకారంబులై పేర్చి పేర్చి

యొండొండశిఖల మహోదగ్ర మగుచు - మండెడు నగ్నిలో మానిని చొచ్చె.

నావంతయును గంద దాపూవుఁబోడి - పావకసరసిలోఁ బదిలమై నిలిచి

కరచరణాననకమలంబు లొప్ప - వరకుచద్వయచక్రవాకంబు లొప్ప

నవబాహువల్లి మృణాళంబు లొప్పఁ - బ్రవిమలత్రివళీతరంగంబు లొప్ప

